
Almennar leiðbeiningar
Umræðuskjalið er sent umsagnaraðilum og þeim gefinn kostur á að koma á framfæri umsögn eigi síðar en 17. 
september nk. Skjalið er einnig birt á vefsíðu Seðlabanka Íslands (fjármálaeftirlits), www.fme.is. 

Umsagnaraðilar eru vinsamlegast beðnir um að skila umsögnum rafrænt á sérstöku umsagnareyðublaði sem útbúið 
hefur verið vegna draga þessara að reglum. 

Umsagnareyðublaðið má nálgast á framangreindri vefsíðu með því að velja „Réttarheimildir“-flipann á forsíðu og velja 
svo flokkinn „Umræðuskjöl“. Umsagnareyðublaðið skal sent á netfangið skjalasafn@sedlabanki.is. 

http://www.fme.is/
mailto:skjalasafn@sedlabanki.is


REGLUR
um heimild fjármálaeftirlits Seðlabanka Íslands til að ljúka máli með sátt

1. gr. 
Gildissvið.

Hafi málsaðili gerst brotlegur við ákvæði laga, reglna eða ákvarðanir fjármálaeftirlitsins er fjármálaeftirlitinu 
heimilt á öllum stigum máls að ljúka máli með sátt ef það telur að málsatvik séu með þeim hætti að sátt komi 
til álita.

Heimild til sáttar nær ekki til meiri háttar brota sem refsiviðurlög liggja við. 

2. gr. 
Inntak sáttar.

Í sátt felst að málsaðili gengst við að hafa brotið gegn ákvæðum laga, reglna eða ákvörðunum 
fjármálaeftirlitsins og upplýsir að fullu um brotið. Enn fremur getur sátt verið bundin skilyrðum um að 
málsaðili taki á sig ákveðnar skuldbindingar, t.a.m. um greiðslu sektarfjárhæðar og/eða að málsaðili ráðist í 
aðgerðir í samræmi við úrbótakröfur fjármálaeftirlitsins. 

Sátt er bindandi fyrir málsaðila og fjármálaeftirlitið þegar báðir aðilar hafa samþykkt og staðfest efni hennar 
með undirskrift sinni innan frests skv. 4. mgr. 4. gr. reglnanna. 

3. gr. 
Ákvörðun sektarfjárhæðar.

Sé máli lokið með sátt um greiðslu sektarfjárhæðar er miðað við að sektarfjárhæð sé hlutfallslega lægri en 
sem ætla má að fjárhæð stjórnvaldssektar gæti numið að teknu tilliti til þyngingar- og mildunarsjónarmiða. 

Við mat á sektarfjárhæð skal litið til þess á hvaða stigi meðferð máls er þegar máli er lokið með sátt. 

Þegar aðili óskar eftir að ljúka máli með sátt á fyrri stigum eða hefur frumkvæði að því að upplýsa um brot 
sitt, getur lækkun á sektarfjárhæð numið allt að 50% af þeirri fjárhæð sem ætla má að stjórnvaldssekt gæti 
numið.

Sé máli lokið með sátt á síðari stigum getur lækkun á sektarfjárhæð numið allt að 30% af þeirri fjárhæð sem 
ætla má að stjórnvaldssekt gæti numið. Fjármálaeftirlitið metur á hvaða stigi mál er við gerð sáttar. 

4. gr. 
Málsmeðferð.

Fjármálaeftirlitið vekur athygli málsaðila á að heimilt sé að ljúka máli með sátt. Aðili máls getur jafnframt 
óskað eftir að ljúka máli með sátt á hvaða stigi málsins sem er. Í báðum tilvikum metur fjármálaeftirlitið 
hvort sátt komi til álita.

Telji fjármálaeftirlitið að máli geti lokið með sátt býður fjármálaeftirlitið málsaðila að ljúka máli á þann hátt 
og sendir málsaðila sátt til samþykktar. 

Í sátt skal m.a. koma fram dagsetning, nafn málsaðila, kennitala, heimilisfang, númer máls hjá 
fjármálaeftirlitinu, lýsing á broti, tilvísun til laga og reglna, sú skylda sem lögð verður á málsaðila með sátt, 
t.a.m. greiðsla á tilgreindri sektarfjárhæð, og viðurlög við broti á sátt. 

Fjármálaeftirlitið sendir málsaðila sátt til samþykktar og skal málsaðili undirrita hana með rafrænum eða 
öðrum viðurkenndum hætti innan tiltekins frests frá móttöku hennar. Fjármálaeftirlitið undirritar því næst 
sáttina og sendir málsaðila afrit ásamt greiðsluseðli, eftir atvikum, þar sem veittur er 30 daga greiðslufrestur. 

Verði ekki af sátt, eða ef sátt er felld úr gildi á grundvelli 1. mgr. 5. gr. reglnanna, mun fjármálaeftirlitið, við 
síðari málsmeðferð vegna brots, ekki byggja á því að málsaðili hafi áður gengist við brotinu í þeim tilgangi 
að ljúka máli með sátt.

5. gr.
Brot gegn sátt.

Verði málsaðili uppvís að því að brjóta gegn sátt getur fjármálaeftirlitið fellt sáttina úr gildi og eftir atvikum 
tekið ákvörðun um álagningu um stjórnvaldssekt á grundvelli fyrirliggjandi gagna og án frekari fyrirvara.



Málsaðili brýtur gegn sátt m.a. ef hann innir ekki þá skyldu af hendi sem sátt kveður á um, gefur rangar 
upplýsingar um málsatvik eða leynir upplýsingum sem máli skipta

6. gr. 
Birting sáttar. 

Um birtingu sáttar fer eftir stefnu Seðlabankans um opinbera birtingu, sbr. 9. gr. a laga nr. 87/1998 um 
opinbert eftirlit með fjármálastarfsemi. 

7. gr. 
Gildistaka.

Reglur þessar eru settar með heimild í 1111. gr. laga nr. 161/2002 um fjármálafyrirtæki, 145. gr. c. laga nr. 
30/2004 um vátryggingarsamninga, 20. gr. c. laga nr. 33/2005 um fjarsölu á fjármálaþjónustu, 142. gr. laga 
nr. 108/2007 um yfirtökur, 32. gr. laga nr. 11/2008 um sértryggð skuldabréf, 19. gr. innheimtulaga nr. 
95/2008, 3. mgr. 43. gr. laga nr. 17/2013 um útgáfu og meðferð rafeyris, 3. mgr. 4. gr. laga nr. 78/2014 um 
greiðslur yfir landamæri í evrum, 166. gr. laga nr. 100/2016 um vátryggingastarfsemi, 3. mgr. 57. gr. laga nr. 
118/2016 um fasteignalán til neytenda, 9. mgr. 3. gr. laga nr. 50/2017 um lánshæfismatsfyrirtæki, 7. gr. laga 
nr. 55/2017 um skortsölu og skuldatryggingar, 51. gr. laga nr. 60/2017 um vátryggingasamstæður, 9. gr. laga 
15/2018 um afleiðuviðskipti, miðlæga mótaðila og afleiðuviðskiptaskrár, 47. gr. laga nr. 140/2018 um 
aðgerðir gegn peningaþvætti og fjármögnun hryðjuverka, 7. gr. laga nr. 31/2019 um milligjöld fyrir 
kortatendar greiðslur, 49. gr. laga nr. 62/2019 um dreifingu vátrygginga, 11. mgr. 29. gr. laga nr. 7/2020 um 
verðbréfamiðstöðar, uppgjör og rafræna eignarskráningu fjármálagerninga, 13. gr. laga nr. 14/2020 um 
lýsingu verðbréfa sem boðin eru í almennu útboði eða tekin til viðskipta á skipulegum markaði, 96. gr. laga 
nr. 70/2020 um skilameðferð lánastofnana og verðbréfafyrirtækja, 9. gr. laga nr. 7/2021 um fjárhagslegar 
viðmiðanir, 13. gr. laga nr. 60/2021 um aðgerðir gegn markaðssvikum, 11. gr. laga nr. 55/2021 um 
lykilupplýsingaskjöl vegna tiltekinna fjárfestingarafurða fyrir almenna fjárfesta, 16. gr. laga nr. 70/2021 um 
gjaldeyrismál, 107. gr. laga nr. 114/2021 um greiðsluþjónustu, 127. gr. laga nr. 115/2021 um markaði fyrir 
fjármálagerninga, 11. gr. laga nr. 31/2022 um evrópska áhættufjármagnssjóði og evrópska félagslega 
framtakssjóði, 10. gr. laga nr. 115/2020 um evrópska langtímafjárfestingarsjóði, 22. gr. laga nr. 5/2023 um 
greiðslureikninga, 10. gr. laga nr. 6/2023 um peningamarkaðssjóði, 6. gr. laga nr. 25/2023 um upplýsingagjöf 
um sjálfbærni á sviði fjármálaþjónustu og flokkunarkerfi fyrir sjálfbærar fjárfestingar, 13. gr. laga nr. 41/2023 
um fjármögnunarviðskipti með verðbréf og 31. gr. laga nr. 68/2023 um framkvæmd alþjóðlegra 
þvingunaraðgerða og frystingu fjármuna. Reglur þessar öðlast gildi við birtingu. Jafnframt falla úr gildi reglur 
nr. 326/2019 um heimild Fjármálaeftirlitsins til að ljúka máli með sátt.


